
 One of the mechanisms for a student to achieve good results 
is to do lot of exercises especially for courses involving 
calculations. There are various exercises available such as 
the manuals, reference books, or even final examination 
questions from previous semesters. However, these resources 
share some common problems to the students. One being 
too bulky to carry around and also final answers are not 
provided. With the advancement of technology, it is possible 
to make learning tools more interactive and accessible to 
students, and lecturers alike, with the aid of technology to 
create a platform for a comprehensive e-learning suite. 
Students’ Comprehensive Online Exercises (SCORE) was 
developed based on the feedback gathered and analysed 
from the students. This innovation acts as a hub for additional 
exercises for the Business Mathematics course (MAT112). 
SCORE was developed using XAMPP that comprises of 
reliable technologies for Apache web server, MySQL 
database, and PHP scripting language with the help of a 
free GPL text editor, Notepad++, for coding. The system is 
tailored to strictly follow the syllabus and generate various 
questions and answers easily and systematically. The 
significance of the system is backed by the feedback from 
70 students who have utilised the service with 42.9% strongly 

agree while a whopping 57.1% of students agree that the 
SCORE system provides and easy avenue for them to find 
additional exercises. In addition, every student agrees that 
the exercise questions are available faster using this system. 
Ultimately, 52.9% strongly agree and another 47.1% of the 
students agree that the system is a good and practical 
platform for them to master the MAT112 course. This noble 
initiative from the lecturers will continue to be a springboard 
for students to jump and master the essence of the MAT112 
course. 
 
Salah satu mekanisme untuk mencapai keputusan yang 
cemerlang bagi seseorang pelajar adalah dengan 
menggandakan usaha dengan membuat banyak latihan 
terutama untuk kursus yang melibatkan pengiraan. Terdapat 
pelbagai sumber latihan yang boleh mereka peroleh 
antaranya, latihan daripada buku manual, buku rujukan dan 
soalan-soalan peperiksaan lepas. Walau bagaimanapun, 
latihan-latihan ini mempunyai kekurangan seperti tiada 
jawapan akhir dan sukar dibawa ke mana-mana. Dalam 
peredaran dan revolusi teknologi hari ini mampu menjadikan 
sumber latihan lebih interaktif dan mudah dicapai oleh 
pelajar dan pensyarah. Tambahan, kaedah e-pembelajaran 
semakin pesat dilaksanakan pada masa kini. Maklum balas 
daripada pelajar telah dikumpulkan dan dianalisa untuk 
membangunkan sebuah inovasi yang menjadi hub 
pengumpulan soalan latihan tambahan bagi kursus Business 
Mathematics (MAT112) iaitu sistem Students’ Comprehensive 
Online Exercises (SCORE). Sistem SCORE telah dibangunkan 
menggunakan aplikasi XAMPP dan Notepad++. Sistem ini 
dapat menjana pelbagai soalan beserta jawapan dengan 
mudah dan sistematik serta mengikut sukatan pelajaran 
yang ditetapkan. Hasil maklum balas daripada 70 orang 
pelajar, 57.1% pelajar bersetuju dan 42.9% sangat bersetuju 
bahawa Sistem SCORE memudahkan mereka untuk mencari 
latihan tambahan, 60% bersetuju dan 40% sangat bersetuju 
bahawa masa untuk mereka mendapatkan latihan 
tambahan adalah lebih cepat dengan menggunakan 
sistem ini manakala 52.9% sangat bersetuju dan 47.1% 
bersetuju bahawa sistem ini merupakan platform yang 
bagus dan praktikal untuk mereka menguasai kursus 
MAT112. Inovasi ini dibangunkan sebagai salah satu inisiatif 
pensyarah untuk membantu dan menjadi pemudahcara 
untuk pelajar menguasai kursus MAT112.  
 

©2023 UiTM Kedah. All rights reserved. 
 

1. Pengenalan 

Revolusi komunikasi berteknologi tanpa wayar dan internet berkembang pesat sejak beberapa 
dekad memberi kesan kepada sistem pendidikan. Contohnya, kemunculan pembelajaran 

secara dalam talian sebagai alat yang berpotensi untuk menukar maklumat dan bahan 
pembelajaran di mana-mana sahaja dan pada bila-bila masa (Urdan & Weggen, 2000). Dunia 
digital yang semakin meningkat menembusi bidang kemahiran dan pendidikan beransur-ansur 
digunakan untuk menyampaikan pendidikan, pengetahuan dan kemahiran dengan cara yang 
baharu dan inovatif (Clement, 2017). Menurut Yoon et al. (2012), dengan kemajuan dan 
perkembangan alat teknologi, pembelajaran digital (e-pembelajaran) telah dicadangkan oleh 
Jay Salib pada tahun 1999.  

E-pembelajaran dilaksanakan menerusi media elektronik untuk mempelbagaikan 
kaedah pembelajaran bertujuan memudahkan penyampaian pengajaran jarak jauh, 
pembelajaran dalam talian atau pembelajaran campuran (Kassymova et al., 2019). Di samping 
itu, pelajar merasakan mereka lebih faham untuk membuat ulangkaji semasa mereka berada di 
rumah dengan bantuan alat pembelajaran dalam talian mengikut keperluan mereka sendiri 
(Livingston & Condie, 2006). Sebastian et al. (2012) menganggap pembelajaran digital sebagai 
mod pembelajaran yang paling pesat dibangunkan pada tahun-tahun sebelumnya dan juga 
pada masa akan datang kerana telah memecahkan tradisi pembelajaran secara kebiasaan. 
Hasil kajian Lin et al. (2016) menunjukkan pembelajaran digital memberi kesan yang lebih positif 
dalam motivasi dan hasil pembelajaran berbanding dengan pengajaran secara tradisional.  

Kebanyakan pelajar dan juga pendidik telah beralih daripada buku nota dan pen 
kepada alatan berteknologi seperti komputer riba, peranti mudah alih dan aplikasi perisian 
(EdTech, 2018). Apabila pandemik COVID-19 melanda, pendekatan pendidikan ini lebih 
dipergiatkan. Sebagai tindak balas kepada norma baharu akibat pandemik ini, inisiatif 
pendekatan kepada e-pembelajaran telah dimulakan oleh Institusi Pengaijan Tinggi Malaysia 
dengan menandakan pembelajaran terbuka dan jarak jauh (ODL). ODL dilaksanakan dan telah 
menjadi trend baharu untuk mencapai pendidikan berkualiti, mewujudkan peluang 
pembelajaran sepanjang hayat, mod kaedah pembelajaran yang fleksibel dan persekitaran 
pembelajaran yang kondusif. Pelajar perlu menghadiri kuliah dalam talian dan juga 
pembelajaran dalam talian secara kendiri menerusi kaedah ini (Malaysian Investment 
Development Authority,2021). 

Selari dengan Malaysia Education Blueprint 2015-2025 (Higher Education) yang 
menekankan literasi digital sebagai kemahiran pembelajaran abad ke 21, Sistem Students 
Comprehensive Online Exercises (SCORE) telah dibangunkan.  Tinjauan dan hasil kaji selidik 
daripada pelajar juga menjadi pencetus idea kepada penyelidik untuk menjalankan projek 
membangunkan inovasi SCORE bagi menangani masalah yang dihadapi oleh pelajar terutama 
kepada pelajar yang mengambil kursus MAT112. Tambahan, aplikasi kepada kaedah 
pembelajaran secara dalam talian mendorong pelajar menyesuaikan diri dengan teknologi 
yang ada masa kini. Inovasi SCORE merupakan sistem dalam talian berbentuk digital bagi 
memudahkan pelajar untuk mencapai latihan tambahan untuk mereka mengulangkaji 
pelajaran di mana-mana dan bila-bila masa sahaja. 
 
2. Pernyataan Permasalahan 
Salah satu komponen utama bagi melahirkan pelajar yang berdaya saing dan intelektual 
adalah dengan memastikan pelajar menguasai konsep-konsep asas bagi kursus yang diambil 
agar dapat dipraktikkan pada masa akan datang. Cabaran utama bagi para pelajar dan 
pensyarah adalah apabila kod kursus tersebut dilihat sebagai kod peperiksaan semata-mata 
tanpa mendalami ilmu pengetahuan tersebut. Ilmu pengetahuan ini boleh digunakan kelak 
untuk diadaptasi kegunaannya kepada masyarakat, dan juga penting untuk pembangunan 
sesebuah negara kerana mahasiswa hari ini adalah tunggak negara pada masa hadapan. Di 
UiTM Cawangan Kedah, antara kursus yang dilihat mempunyai kadar kegagalan yang tinggi 
adalah kursus-kursus yang melibatkan pengiraan. Hal ini disebabkan oleh kebanyakan pelajar 
kurang meminati dan memahami asas matematik itu sendiri. Tambahan pula, topik yang banyak 
dalam silibus telah menurunkan motivasi pelajar untuk belajar dan memberi kesan kepada 

prestasi pelajar. Kemerosotan prestasi bagi kursus yang melibatkan matematik bukanlah isu 
dalaman malah universiti-universiti di luar negara juga mempunyai permasalahan yang serupa. 
Terbaru, University of South Australia mengeluarkan satu kajian tentang kemerosotan pelajarnya 
dalam subjek matematik. Pada 20 tahun lalu, Australia berada di kedudukan ke-11 dunia dalam 
Program Penilaian Pelajar Antarabangsa (PISA) OECD untuk subjek matematik. Walau 
bagaimanapun, statistik terbaru menunjukkan kedudukan terkini Australia merosot di tempat ke-
29 daripada 38 buah negara (Sciencedaily, 2022). 

Justeru, terdapat pandangan yang mencadangkan beberapa kaedah untuk memupuk 
minat dalam kalangan pelajar, antaranya adalah berbalik kepada pembelajaran secara 
konvensional, iaitu dengan membuat latihan pada waktu lapang dan menjadikannya sebagai 
salah satu hobi harian. Terdapat pelbagai sumber latihan yang boleh mereka peroleh, 
antaranya latihan daripada buku manual, buku rujukan dan soalan-soalan peperiksaan lepas. 
Walaupun cadangan ini merupakan teknik konvensional, tetapi dengan peredaran dan revolusi 
IT hari ini mampu menjadikan sumber latihan lebih interaktif dan mudah dicapai oleh pelajar dan 
pensyarah. Selari dengan permasalahan ini, pembangunan Sistem SCORE dilihat sebagai 
alternatif bagi menjana soalan-soalan tambahan bagi kursus MAT112. Sasaran utama projek ini 
adalah mewujudkan satu inovasi baharu untuk para pelajar memdapatkan latihan tambahan 
sebagai latihan sampingan. Kursus MAT112 telah dipilih untuk melihat keberkesanan sistem 
SCORE dalam membantu para pelajar untuk lebih cemerlang. Hal ini disebabkan jumlah pelajar 
yang mendaftar bagi kursus ini adalah lebih tinggi berbanding kursus matematik yang lain. Oleh 
itu, satu kaji selidik telah dijalankan kepada pelajar UiTM Cawangan Kedah bagi memdapatkan 
maklumat terperinci berkaitan permasalahan ini. Satu ‘Google form’ telah diedarkan kepada 
120 orang responden yang terdiri daripada para pelajar yang mengambil kursus MAT112 pada 
semester Mac-Ogos 2022. Hasil dapatan daripada kaji selidik yang dijalankan, didapati bahawa 
majoriti daripada responden sangat memerlukan latihan tambahan berbentuk digital kerana 
lebih bersifat mudah alih dan murah jika dibandingkan dengan bahan latihan berbentuk 
cetakan. 

Selain itu, hasil kaji selidik tersebut juga mendapati bahawa kebanyakan pelajar 
memerlukan bahan pembelajaran dalam bentuk sistem yang dapat dijana secara automatik. 
Berdasarkan kaji selidik yang dijalankan, terdapat beberapa isu penting yang perlu diberi 
perhatian, antaranya adalah keperluan kepada nota ringkas, latihan tambahan berbentuk 
digital serta penggunaan bahan pembelajaran dalam bentuk cetakan dan digital. Kejayaan 
para pelajar dalam pembentukan sahsiah dan akademik merupakan nadi dalam sesebuah 
universiti. Justeru, pihak pengurusan atasan perlu cakna dalam menangani isu ini bagi 
mendukung konsep Pendidikan 5.0 di dalam sistem pendidikan di peringkat universiti. Di samping 
itu, kadar peratusan pelajar menamatkan pengajian pada masa yang ditetapkan (GOT) 
merupakan matlamat dan kayu ukur prestasi sesebuah universiti. Bagi merealisasikan matlamat 
ini, satu inovasi baharu perlu dibangunkan bagi mengatasi kekangan yang dihadapi oleh para 
pelajar. Pembangunan sistem latihan yang dapat dijana secara automatik, iaitu sistem SCORE 
adalah bertepatan dan sesuai diaplikasikan sekali gus membantu para pelajar serta 
memudahkankan pensyarah dalam proses pengajaran dan pembelajaran bagi kursus MAT112. 
Diharapkan sistem ini mampu memberi impak yang positif secara keseluruhannya kepada 
semua pengguna mahupun idea kreatif dan inovasi itu sendiri.  

 

3. Kaedah Pembangunan Sistem 

Fasa pertama 

Proses pembangunan SCORE bermula dengan mengenal pasti kekurangan buku rujukan dan 
manual sedia ada serta kekurangan sistem ‘Electronic Question Paper System’ (EQPS) yang 
merangkumi soalan-soalan peperiksaan akhir. Didapati bahawa rujukan sedia ada mempunyai 
jumlah latihan yang terhad dan terdapat hanya satu contoh soalan untuk setiap bentuk soalan. 
Sistem ‘Electronic Question Paper System’ (EQPS) pula merangkumi soalan-soalan yang bukan 
berbentuk topikal. Di samping itu, soalan-soalan ini juga tidak mengandungi kesemua sub-topik 
yang dipelajari serta tiada formula spesifik yang diberikan untuk setiap jenis soalan. Jawapan 
juga tidak diberikan untuk pelajar menyemak jawapan akhir mereka. Berdasarkan soal selidik 
yang telah dijalankan, sebuah sistem yang mempunyai ciri-ciri berikut telah dibangunkan: 
 

• Soalan dijana secara automatik dan berbeza untuk setiap pelajar. 
• Tidak memerlukan cetakan namun boleh dicetak sekiranya perlu. 
• Lebih relevan dengan situasi semasa (penyediaan bahan pengajaran dan 

pembelajaran secara elektronik). 
• Platform latihan berpusat. 
• Mudah dikemaskini oleh pembangun agar sentiasa memberikan soalan yang 

terkini mengikut sukatan mata pelajaran. 
 
Fasa Kedua 
 
Selepas sumbang saran cadangan penyelesaian dan analisis cadangan inovasi, sistem soalan 
automatik telah dibangunkan menggunakan aplikasi XAMPP dan Notepad++. Rajah 1 
menunjukkan carta alir proses pembangunan sistem SCORE.  

Rajah 1. Carta Alir Sistem SCORE 
Sistem automatik ini bermula dengan mengenal pasti sama ada sudah terdapat cookie* 

di dalam komputer pengguna. Sekiranya tiada, sistem akan menjana cookie dan set soalan 
baharu yang disimpan di dalam pangkalan data. Sekiranya telah terdapat cookie di dalam 
komputer pengguna, soalan sedia ada akan dipaparkan di skrin pengguna. Seterusnya, 
pengguna memilih sama ada untuk mencetak set soalan yang dipaparkan atau tidak. Sekiranya 
pengguna memilih untuk mencetak, pengguna akan memilih butang mesra pencetak (‘printer-
friendly page’) yang terdapat pada sistem. Sekiranya tidak, penggunaan sistem SCORE tamat. 
Set soalan ini telah disediakan oleh pensyarah-pensyarah yang mengajar kursus MAT112 ini dan 
mempunyai pengalaman mengajar lebih daripada 10 tahun. 
 

 
 

Rajah 2. Contoh Pengekodan SCORE 
 

 
 
 
* Cookie dicipta apabila pengguna melawat tapak web dan laman web tersebut menggunakan cookie untuk menjejaki 
pergerakan pengguna. Setiap kali pengguna melawat tapak web, pelayar menghantar nilai cookie ke pelayan untuk 
memberitahu aktiviti pengguna sebelumnya kepada pelayan (Peterson & Boonthum-Denecke, 2019). 

Rajah 2 di atas menunjukkan contoh pengekodan sistem SCORE menggunakan aplikasi 

XAMPP dan Notepad++. XAMPP ialah singkatan untuk cross-platform, Apache, MySQL, PHP dan 
Perl. XAMPP membolehkan pengguna membina halaman sendiri di luar talian. Notepad++ 
digunakan untuk penyunting teks dan penyunting kod sumber di bawah Microsoft Windows. Ia 
menyokong sekitar 80 bahasa pengaturcaraan dan sintaks.  
 
Fasa ketiga 
 
Fasa ketiga merangkumi tiga peringkat ujilari sistem automatik SCORE. Rajah 3 menunjukkan 
ujilari pertama yang menfokus kepada proses menyemak soalan beserta jawapan. Sebarang 
kesalahan penjanaan soalan beserta dengan jawapan dikenal pasti di dalam proses ini. Setiap 
soalan juga perlu memaparkan nilai-nilai yang berbeza setiap kali soalan dijana semula. 
Sebarang penambahbaikan disenaraikan dan telah dilaksanakan sebelum ujilari yang kedua. 
 

 

 
Rajah 3. Cadangan Penyelesaian (Model 1) 

Ujilari kedua melibatkan pembangunan interface atau paparan muka sistem SCORE 
serta penambahbaikan dari segi URL sistem, serta fungsi-fungsi lain sistem ini seperti: 
 

• Menyediakan ‘drop-down menu’ apabila topik tersebut dipilih. 
• ‘Printer-friendly page’ yang membolehkan kesemua topik dicetak/dimuat turun. 
• Menambah butang menu untuk menjana soalan baharu. 
• Paparan lebih mudah dilihat di mana jawapan di’bold’ agar lebih mudah 

dibezakan dengan soalan 

Walau bagaimanapun, terdapat beberapa kekurangan lain seperti soalan setiap topik 
tidak dapat dicetak dan pengguna perlu mencari rujukan lain untuk mencari formula. 

Ujilari ketiga merupakan peringkat terakhir untuk mencapai objektif sistem SCORE ini, 
iaitu mewujudkan sebuah sistem yang mesra pengguna dan menjadi platform latihan MAT112 
secara berpusat. Kekurangan sistem ini telah ditambah baik dengan meletakkan penerangan 
beserta formula untuk setiap topik. Setiap topik juga boleh dicetak atau dimuat turun mengikut 
pilihan pengguna. 
 
4.  Keberhasilan Projek 
Perubahan yang pesat dalam bidang pendidikan dapat dilihat di era globalisasi dan dunia 
tanpa sempadan pada masa kini. Pendidikan yang bersifat tradisional telah beralih kepada 
integrasi berteknologi. Banyak sistem, aplikasi dan inovasi dihasilkan untuk menangani 
kekurangan dan masalah dalam pendidikan justeru memberikan impak yang positif kepada 
semua yang terlibat.  Bagi memastikan Pengajaran dan Pembelajaran (PdP) yang berkualiti, 
Dasar PdP UiTM dirangka bertujuan memandu pembangunan, pelaksanaan dan pengurusan 
PdP UiTM. Sejajar dengan dasar tersebut, sistem SCORE telah dibangunkan. Sistem ini 
dibangunkan untuk memberi manfaat dan memudahkan pelajar mencari latihan tambahan, 
khususnya untuk kursus MAT112. 

Sistem SCORE telah menjalani beberapa fasa ujilari sebelum digunakan. Setelah 
ditambah baik, hasil akhir pembangunan sistem ini dapat dilayari pada pautan 
https://cskedah.uitm.edu.my/score. Inovasi pembangunan sistem ini telah memudahkan pelajar 
serta pensyarah kerana sistem ini merangkumi lapan topik utama silibus MAT112 secara berpusat 
dan semua soalan latihan dapat diperoleh menerusi satu platform sahaja. Sistem SCORE juga 
dapat menjana soalan latihan dengan pantas serta set soalan yang berbeza. Inovasi ini 
memberi nilai tambah dalam bentuk penjimatan masa kerana proses kerja yang diperuntukkan 
oleh pelajar untuk mendapatkan latihan tambahan menggunakan sistem SCORE adalah lebih 
mudah dan cepat berbanding dengan sistem EQPS (Electronic Question Paper System) 
mahupun buku manual dan rujukan. Penggunaan gajet seperti telefon pintar, tab dan komputer 
riba adalah semakin meluas dalam kalangan pelajar pada masa kini. Projek inovasi ini mampu 
membantu pelajar untuk mengulangkaji pelajaran kerana sistem ini lebih fleksibel dan boleh 
diakses di mana sahaja.  

Rajah 4 dan rajah 5 menunjukkan paparan dan ciri-ciri yang terdapat dalam inovasi 
SCORE. Nota dan maklumat ringkas disediakan pada pengenalan setiap topik diikuti dengan set 
soalan. Jawapan akhir diberikan bagi setiap soalan untuk membantu pelajar menyemak jalan 
kerja dan jawapan mereka. Keistimewaan inovasi SCORE ini dicirikan dengan butang ‘generate 
new set question’ untuk menjana set soalan yang baru. Lebih daripada 50 soalan yang boleh 
dijana dengan sekali ketik pada butang tersebut. Soalan-soalan yang terdapat dalam sistem ini 
akan disimpan selama 30 hari di dalam pangkalan data, kecuali sekiranya pengguna menjana 
set soalan yang baharu. 

Rajah 4. Paparan Muka Hadapan dan Ciri – ciri Inovasi Sistem SCORE 
 

 
Rajah 5.  Contoh Paparan kepada Pengenalan dan Soalan Setiap Topik   

 
Para pensyarah telah mempromosikan sistem ini kepada pelajar setelah sistem tersebut 

sedia untuk digunakan. Maklum balas daripada pelajar juga telah diperoleh setelah mereka 
mengakses sistem SCORE. Rajah 6 sehingga rajah 9 menunjukkan keputusan maklum balas 
pelajar terhadap sistem SCORE. Daripada 70 orang responden, 32 orang pelajar (45.7%) telah 
memilih skala cemerlang dan 32 orang pelajar (45.7%) juga telah memilih skala sangat 
memuaskan bagi kandungan sistem SCORE. Akan tetapi, 6 orang pelajar (8.6%) menyatakan 
kandungan sistem SCORE adalah memuaskan. Selain itu, 57.1% pelajar bersetuju dan 42.9% 
sangat bersetuju bahawa Sistem SCORE memudahkan mereka untuk mencari latihan tambahan. 
Ini disokong dengan pandangan pelajar bahawa sistem ini memudahkan mereka kerana 
soalan-soalan di dalam sistem ini telah mengikut turutan topik yang mereka pelajari. Tambahan 
pula, latihan di dalam SCORE merangkumi semua topik untuk peperiksaan akhir kursus MAT112.  

Di samping itu, 60% bersetuju dan 40% sangat bersetuju bahawa masa untuk mereka 
mendapatkan latihan tambahan adalah lebih cepat dengan menggunakan sistem ini. Pelajar 
hanya perlu menekan pautan yang diberikan dan mereka tidak perlu mendaftar masuk ke 

dalam sistem SCORE. Mereka juga memberi pendapat di mana sistem ini membantu mereka 
menjelang peperiksaan akhir kerana mereka tidak perlu mencari latihan tambahan lain. Maklum 
balas daripada pelajar juga menunjukkan 52.9% sangat bersetuju dan 47.1% bersetuju bahawa 
sistem ini juga merupakan platform yang bagus dan praktikal untuk mereka menguasai kursus 
MAT112. Hal ini disokong dengan ulasan pelajar bahawa soalan di dalam sistem ini disertakan 
dengan jawapan akhir, maka mereka lebih yakin dengan menyemak jawapan yang diberikan. 
Di samping itu, set soalan yang dijana juga mempunyai bentuk soalan yang berbeza dan 
mereka boleh mengulangkaji dan membuat latihan berulang kali.  
 

 
Rajah 6. Maklum Balas Responden terhadap Kandungan Sistem SCORE 

 
 
 

 
Rajah 7. Maklum Balas Responden Terhadap Sistem SCORE 

Rajah 8. Maklum Balas Responden Terhadap Sistem SCORE 

 

 
Rajah 9 . Maklum Balas Responden Terhadap Sistem SCORE 

 
 

Bagi menyokong hasil pembelajaran yang dijangka, pengajaran menggunakan alatan, 
kaedah dan platform yang sesuai perlu dilaksanakan secara inovatif dan responsif kepada 
keperluan pelajar. Menerusi penyelidikan, perkongsian ilmu, rujukan kepada amalan terbaik, 
refleksi dan lain-lain aspek diterapkan untuk meningkatkan kualiti pengajaran (Universiti Teknologi 
MARA, 2021). Adalah menjadi amalan terbaik di mana pengajaran melibatkan perancangan, 
reka bentuk, serta pelaksanaan aktiviti yang dirangka untuk memastikan hasil pembelajaran 
tercapai. Sistem SCORE dibangunkan sebagai salah satu inisiatif pensyarah untuk membantu 
dan menjadi pemudahcara untuk pelajar menguasai kursus Business Mathematics (MAT112). 
Sistem ini diharapkan dapat membantu pelajar mengulangkaji pelajaran untuk peperiksaan 
akhir dan mengurangkan peratusan kegagalan kursus. 

5.  Kesimpulan 
Peranan serta kepentingan ilmu matematik tidak dapat disangkal lagi dalam kehidupan dan 
aplikasi sehari-hari masa kini. Pelbagai bidang menggunakan konsep dan teori daripada 
matematik, termasuk bidang kejuruteraan, meteorologi, perbankan dan kewangan, ekonomi, 
sistem dinamik dan kecerdasan buatan (AI). Perkembangan ilmu pengetahuan dari semasa ke 
semasa berjaya membawa manusia pada sebuah era yang maju, yakni era teknologi digital. 
Penerapan teknologi digital kini sudah terbuka luas dalam semua sektor termasuk sektor 
pendidikan. Penekanan literasi digital sebagai kemahiran pembelajaran abad ke-21 dalam 
Malaysia Blueprint 2015-2025 membawa kepada pembangunan sistem SCORE.  

Bagi UiTM Cawangan Kedah, Sistem SCORE dilihat sebagai salah satu usaha dan 
kaedah bagi membantu para pelajar cemerlang dalam kursus MAT112. Sistem SCORE 
merupakan satu projek inovasi bagi membolehkan para pelajar mendapatkan soalan 
tambahan untuk kursus MAT112. Melalui pembangunan sistem ini, para pelajar boleh menjana 
soalan yang berbeza sebagai latihan tambahan. Pemilihan kursus MAT112 sebagai subjek untuk 
membangunkan sistem SCORE adalah disebabkan oleh jumlah pendaftaran pelajar yang ramai 
berbanding kursus-kursus lain. Keperluan kepada pembangunan sistem SCORE ini diperhalusi 
dengan mengambil kira maklum balas 120 responden melalui kaji selidik yang dijalankan ke atas 
pelajar yang mengambil kursus MAT112. Dapatan kaji selidik menunjukkan majoriti responden 
memerlukan latihan tambahan berbentuk digital kerana bersifat mudah alih dan murah.  

Kaedah pembangunan sistem SCORE melibatkan tiga fasa, iaitu mengenal pasti 
kekurangan manual sedia ada dan sistem EQPS, pembangunan sistem soalan automatik 
menggunakan XAMPP dan Notepad++, dan uji lari sistem automatik SCORE. Keberhasilan sistem 
SCORE ini membantu memudahkan pelajar dan pensyarah memperoleh soalan tambahan 
menerusi satu platform sahaja. Penjanaan set soalan yang pantas memberi nilai tambah dalam 
bentuk penjimatan masa. Projek inovasi ini juga dapat membantu pelajar mengulang kaji 
pelajaran kerana terdapat nota ringkas dan formula, set soalan beserta jawapan akhir dan 
boleh diakses di mana sahaja. Untuk memperoleh set soalan yang baharu, pengguna hanya 
perlu menekan butang ‘generate new set question’ sahaja. Selepas pembangunan sistem, 
maklum balas daripada pelajar diperoleh setelah mereka mengakses sistem tersebut. Hasil 
maklum balas menunjukkan pembangunan sistem SCORE ini memudahkan pelajar mencari dan 
mendapatkan latihan tambahan dengan lebih cepat. 

